
Per l’instrucziun plurilingua en Svizra
Scuntrada dals 20 als 22 da november a Brig-Glis

DA GUIU SOBIELA-CAANITZ

■ L’Associaziun per la promoziun da
l’instrucziun plurilingua en Svizra
(Apeps, www.plurilingua.ch) exista
dapi 1994. Ventg onns pli tard organi-
sescha ella sia scuntrada annuala a
Brig-Glis en il chantun biling dal Val-
lais. Quest arranscha dapi onns ba-
rats da scola e classas bilinguas sin
mintga stgalim da l’instrucziun. Il titel
rumantsch dal colloqui tuna: «L’in-
strucziun plurilingua en tut ses stadis»,
pia sut tut sias furmas; il titel talian è
forsa pli cler: «L’insegnamento plurilin-
gue in tutte le salse». Il colloqui è cum-
binà cun il «Convegno 2014» da trais
scolas autas pedagogicas (GR, TI, VS)
davart il tema: «Plurilinguitad e plan
d’instrucziun: Tge sfidas per furmar la
magistraglia?» Ins po s’inscriver tar
Alain Metry (alain.metry@phvs.ch). I
suonda ina survista dal program da
quels trais dis en la vallada dal Rodan
vallesan.

Las linguas en ils
plans d’instrucziun

Las occurrenzas da la gievgia sa splegan
en il bajetg ost da la Scola auta pedago-
gica (Schulhausstr. 46 aBrig). Las forma-
litads d’inscripziun han lieu tranter las
13.00 e las 14.00. Rectur Patrice Clivaz
beneventa lura l’assamblea.

Da las 14.15 a las 15.15 refereschan
Anja Giudici (Universitad da Turitg) e
l’italianistWolfgang Sahlfeld (Scola auta
pedagogica da la Svizra italofona) davart
l’istorgia da las linguas en ils plans d’in-
strucziun.

Da las 15.45 a las 16.15 refereschan
inspectur Jean-Pierre Gaspoz e docenta
Slavka Pogranova davart ils plans d’in-
strucziun.

Da las 16.15 a las 16.45 referescha
l’italianist Vincenzo Todisco (Scola auta
pedagogica, Cuira) davart il plan gri-
schun d’instrucziun linguistica.

Da las 16.45 a las 17.15 referescha
Brigizze Jörimann Vancheri (Departa-

ment tessinais d’instrucziun) davart il
plan tessinais d’instrucziun linguistica.

Davent da las 17.30 suonda in’ura la-
vur en gruppas.

Ils dus programs
dal venderdi

Per la damaun dal venderdi pon ins
tscherner tranter dus programs. L’em-
prim, la visita da classas sin stgalims dif-
ferents, premetta ch’ins s’inscrivia orda-
vant tar www.plurilingua.ch ed entschai-
va a las 08.00. Il segund program, en la
sala Grünwald da la Mediateca (1) en-
tschaiva pir a las 09.00 cun resumar la la-
vur en gruppas prestada il venderdi.

Da las 09.30 a las 10.30 refereschan il
schurnalist José Ribeaud, autur da «Vier
Sprachen, ein Zerfall» (2), e RoyOppen-
heim (Lengnau/AG), parsura dal Forum

Helveticum, areguard la politica da fur-
maziun davart las linguas.

Da las 11.00 a las 11.45 discuteschan
Oppenheim e Ribeaud cun Christine Le
Pape Racine, parsura da l’Apeps, Miche-
le Mainardi (Scuola universitaria profes-
sionale della Svizzera Italiana) ed in-
spectur René Salzmann, sut la presidenza
da rectur Clivaz.

Rectur Gian Paolo Curcio, Scola auta
pedagogica dal Grischun (Cuira) fa bi-
lantscha a las 11.45.

Cuss. guv. Oskar Freysinger, schef dal
Departament vallaisan d’educaziun, ser-
ra la sesida da la damaun a las 12.00 cun
in’allocuziun.

Era la sesida dal suentermezdi, davent
da las 13.30, sa splega en la mediateca.
Suenter il bainvegni da Christine Le Pa-
pe Racine e da la viceparsura Claudine

Brohy cumpiglia la sesida referats ed ina
discussiun:

Il germanist Iwar Werlen (*Brig
1947), spezialist da la plurilinguitad, re-
ferescha da las 14.00 a las 15.00 areguard
las varts politicas, linguisticas e scientifi-
cas da l’instrucziun bilingua cunzunt en
il Vallais.

Michel Beytrison, Departament
chantunal da l’educaziun, e Fabio Di
Giacomo, Scola auta pedagogica da
Saint-Maurice, refereschan da las 15.30
a las 16.15 davart la furmaziun da la ma-
gistraglia vallaisana e sias duas atgna-
dads: La terza part dal studi duain ins
prestar en l’auter intschess linguistic dal
chantun, ed ins sto scolar l’entira magi-
straglia futura en la didactica integrada
dals linguatgs.

JoséRibeaudmaina ina discussiun, da

las 16.15 a las 17.15, sco «advocat dal
diavel».

Da l’Alsazia a Sion ed
en la Val d’Aosta

La davosa sesida, quella da la sonda 22,
ha lieu en la Scola auta pedagogica, Alte
Simplonstr. 33 a Brig. Rectur Clivaz be-
neventa l’assamblea a las 09.30. Da las
10.00 a las 11.15 refereschan quatter su-
prastantas da l’Apeps davart ils dus de-
cennis passads e las vistas da l’organisa-
ziun: La parsura, la viceparsura, la ger-
manista Antonie Hornung, spezialista
da didactica dals linguatgs, e la docenta
friburgaisa Anne-Charlotte Cartier, da
derivanza alsaziana. Da las 11.45 a las
12.45 sa parta l’assamblea tranter grup-
pas da lavur:

Laure Bonvin: Bilinguitad en la ca-
norta vallaisana d’uffants pitschens (fin a
quatter onns).

Laure Mosser-Bass, Colmar: Scolina
bilingua en Alsazia.

Michael Kaelin, scola primara bilin-
gua de Monthey (part germanofona).

Pascal Imhof, classa bilingua dal «col-
lège d’orientation» (Sion).

Nicolas Fournier, docent da geografia
per tudestg al «Collège de la Planta»
(Sion): «Suis-je géographe ou professeur
d’allemand?»

Sandra Schneider:Tudestg sco segun-
da lingua a la Scola auta pedagogica dal
Vallais. La referenta recumonda barats
linguistics e dat detagls en chaussa.

Da las 14.15 a las 15.15 referescha
Marisa Cavalli (Val d’Aosta) davart il te-
ma: Da l’instrucziun bilingua a la pluri-
linguitad. Ins concluda lura la dieta da
lavur cun ina discussiun davart ils temas
tractads durant il di. Suenter las 16.00
elegia l’Apeps ina suprastanza nova, ora-
vant tut la successiun da la parsura e da
la viceparsura che èn sa retratgas suenter
onns al timun da l’organisaziun.

1. Adressa per venderdi: Schloss-Str. 30, Brig.
2. Turitg (Nagel & Kimche, ISBN 978-3-312-
00580-2) 2013.

Survista da la plurilinguitad en Svizra.

Quei mund e tschei mund
DAD URSICIN G. G. DERUNGS

■ In’egliada vi en l’auter mund, quei
envida il meins de november da far. Da
Numnasontga cun in’atmosfera de
pasch e desideri, de tut quella roscha
dils 144 000 beai che vivan ella glisch.
Tschiencurontaquatermelli, per dir ina
armada nundumbreivla, per dir buca
mo «biars», mobein «tuts». Il di dellas
olmas cun sia regurdientscha dils de-
functs che spetgan il passadi ella glisch
dil parvis. E nus, tuts quels ch’ein aunc
vivs en quei mund, envidai da nutrir la
speronza.

Mo ei tut quei ver? Ei quei buc ina il-
lusiun? Quei plaid «illusiun» ha sia hi-
storia. Sigmund Freud (1856–1938) in-
troducescha cun sia scartira «Die Zu-
kunft einer Illusion» dils 1927 in’entira
retscha de studis che pertuccan la cultura
ella glisch della psicoanalisa, cumpriu il
fenomen della religiun. Religiun fuss sco
illusiun ina neurosa collectiva che spar-
gna al singul da sviluppar ina neurosa in-
dividuala. Otg onns pli tard scriva Freud
denton en sia «Nachschrift» alla «Selbst-
darstellung» (1935) aschia: «In der ‘Zu-
kunft einer Illusion’ hatte ich die Reli-
gion hauptsächlich negativ gewürdigt;
ich fand später die Formel, die ihr bessere
Gerechtigkeit erweist: ihre Macht beru-
he allerdings auf ihremWahrheitsgehalt,
aber diese Wahrheit sei keine materielle,
sondern ein historische.» Pil mument
vulein nus schar quels plaids aschia. For-
sa savein nus s’avischinar a sia muntada
neu dad autras ponderaziuns.

Sche la religiun en general e la car-
dientscha en in auter mund en special
fussen ina illusiun, stuess ins tuttina con-
ceder ch’ei dess strusch illusiuns pli en-
dinadas, quasi incarnadas ell’existenza
humana, ton ch’ins fuss tentaus da con-
siderar l’illusiun sco part essenziala de
questa.Quei vegn risguardau da vart del-
la filosofia antropologica aschi lunsch
ch’ins conceda la «Illusion als eine im
Dienste des ‘Lebenswillens’ stehende
Funktion»; dentonmo schi lunsch ch’ins
stuess persuenter snegar al carstgaun «die
Fähigkeit zu wahrer Erkenntnis oder zur
Gewinnung nichtillusorischen Glücks»
(miraHist.Wörterbuch der Philosophie,

Bd. 4 [1976], col. 215). Resta pia la scep-
tica filosofica viers quei ch’ei «illusiun»;
resta denton è la «peisa historica» ed ex-
sitenziala della «illusiun» religiusa.

La cardientscha cristiana di ch’ei seigi
buc ina illusiun; ch’ei seigi verdad, era
sch’ei dat per questa verdad buca mussa-
ments.Tuttina, la cardientscha en «tschei
mund» sa far valer sia raschuneivladad,
buca scientificamein raziunala, mobein
«raschuneivladad historica», el senn della
cuntinuitad e fritgeivladad de questa car-
dientscha el temps. En quei s’entupassen
nus in tec cul Freud d’anno 1935.

L’«experientscha pascala» de dunnas
ed umens ch’eran cun Jesus, mo eran se-

scandalisai da sia mort turpegiusa sco
blasfemader, che fuvan temeletgs, disil-
lusiunai e nuncarents ed eran fugi dalla
tema, lu denton, in temps suenter sia
mort, curaschus e senza tema – quella
«experientscha pascala» ha revoluziunau
il mund. Ella fundescha la raschuneivla-
dad historica della cardientscha en Jesus.

El mund secularisau ded ussa ch’en-
conuscha ni tschiel ni uffiern sco gron-
dezias cosmicas ha la cardientscha en
«tschei mund» negin credit. Igl ei buca
grev d’interpretar l’idea dell’«immortali-
tad» dell’olma, ni la speronza de remu-
neraziun pil bien e cumpensaziun pilmal
en «tschei mund», sco risposta al desideri
da surventscher la mort ed al basegns de
giustia, munchentada ella veta terrestra,
individuala e collectiva. Mo quella ri-
sposta religiusa a tals desideris dat buca
neu «mussaments» per l’existenza de
«tschei mund». È la «raschuneivladad
historica» dellas perschuasiuns religiusas
ha oz buca pli la medema forza. Cuort:
Igl ei per gronda part dil tuttafatg normal
da star tier «quei mund» senza presuppo-
ner «tscheimund». E quei ei da respectar,
secapescha.

Il cartent sa denton far valer in’autra
fuorma de raschuneivladad che sebasa
sin auters criteris. La damonda ei, sche-
bein els sezs ein carteivels sco cartents, e
buca ton schebein quei ch’els crein ei car-
teivel. Pertgei tier buc in auter campdella
cardientscha cristiana ei quel dellas «da-
vosas caussas» in camp de cumprova del-
la seriusadad de quels che crein. Il criteri
ei en sesez sempels. Sche la pesentincla

dil crer e praticar penda en favur de
tschei mund aschi fetg che quei mund e
questa veta vegnan «svidai» e piardan im-
purtonza, eis ei grev da far valer è mo
in’umbriva de carteivladad dell’existenza
de tschei mund, mo oravontut de quels
che crein en quel.Tscheimunddaventass
mo in alibi per far pauc ni nuot en quei
mund, per exempel partenent la giustia
individuala e sociala, ni en general par-
tenent il cumbat encunter la suffrien-
tscha etc. In cartent ed il mund el qual el
crei sa esser carteivels mo sche quella car-
dientscha potenziescha la valeta ual de
questa veta, potenziescha igl engaschi
per giustia sociala uss, e buca pér alla «fin
dil mund»; potenziescha era il plascher
da viver, da retscheiver e dar veta uss. Se-
regordel d’in amitg musicist ch’ha diri-
giu il RequiemdeGiuseppeVerdi e com-
mentau quel aschia avon la pressa: Quel-
la musica ei en sia forza e bellezia in «gie»
ual a questa veta!

Mo memia savens ha ina spiritualitad
religiusa «dellas olmas e dil meins de no-
vember» emblidau da dir ch’ei detti buca
mo ina veta suenter la mort, mobein ora-
vontut la veta avon la mort! Con savens
ha il patratg vid «tschei mund» lavagau il
plascher da viver en «quei mund»! E con
savens han las baselgias refiers il quitau
per giustia sociala cinicamein sin il giu-
venessendi – per exempel era cun con-
demnar la «teologia della liberaziun» – e
cuschentau la gronda malgiustia sociala,
cunzun cu quella mava a bratsch culs in-
teress mundans della baselgia sezza e de
ses cartents.

